
Diolch yn fawr i chi ac lan Jones am ddod i gyfarfod y Pwyllgor yr wythnos
diwethaf ac am ateb cwestiynau’r Aelodau. Yn anffodus, nid oedd amser inni ofyn
pob cwestiwn oedd gennym; felly, dywedais y byddwn yn ysgrifennu atoch gyda’r
cwestiynau hyn.

Effaith ddiwylliannol ac economaidd S4C

A allwch chi nodi i ni sut y gallai gweledigaeth S4C ar gyfer y dyfodol
ddatblygu amcanion polisi cyhoeddus yng Nghymru, gan gynnwys nod
Llywodraeth Cymru ar gyfer 1 filiwn o siaradwyr Cymraeg erbyn 20507 A allai
Llywodraeth Cymru wneud mwy i gefnogi’r sianel yn hyn o beth?

Mae S4C wedi nodi bod ei gweithgarwch i hybu dysgu gydol oes wedi bod yn
“‘dameidiog”, ac yn y dyfodol y bydd yn “defnyddio dull mwy cyfannol a
bwriadol”. A allwch ymhelaethu ar ba newidiadau y bydd y dull newydd hwn yn
ei olygu?

Dywedodd Gweinidog y Gymraeg a Dysgu Gydol Oes wrth y Pwyllgor y gallai
S4C “wneud mwy” i gefnogi datblygu sgiliau. A oes gennych unrhyw gynlluniau
yn hyn o beth?

A allwch roi rhagor o wybodaeth am sut y mae S4C yn sicrhau bod manteision
economaidd ei gomisiynau yn cael eu lledaenu’n deg ar draws y sector?

Pa drafodaethau y mae S4C wedi’u cael a Llywodraeth Cymru am ran y sianel
yng nghorff Cymru Greadigol Llywodraeth Cymru?

A yw comisiynu ar gyfer byd digidol (fel yr awgrymodd TAC wrthym) yn gofyn
am ailystyried materion hawliau?

Beth yw eich ymateb i awgrym Ron Jones o Tinopolis y dylai S4C gadw hawliau
ar gyfer cynnwys iaith Gymraeg a gomisiynir ganddi ac yna roi’r cynnwys
hwnnw ar gael i bawb?

Y berthynas a’r BBC a chydweithio ehangach

Mae Gweinidog y Gymraeg a Dysgu Gydol Oes wedi galw am i’r bartneriaeth
rhwng S4C a’r BBC gael ei “diweddaru a’i hadnewyddu, er mwyn cefnogi a
galluogi gwasanaethau S4C i dyfu ac arallgyfeirio mewn byd aml-lwyfan.” Pa
waith sy’n mynd rhagddo yn hyn o beth?

Galwodd y Gweinidog hefyd am i S4C “gryfhau’r cysylltiadau presennol gyda
sefydliadau fel Cyngor Celfyddydau Cymru, Cyngor Llyfrau Cymru a
phartneriaid eraill”. Pa gynlluniau sydd gan y sianel yn hyn o beth? Sut y gallai
Llywodraeth Cymru helpu gyda hyn?

Mae’r Gweinidog wedi galw am i S4C “sicrhau ei bod yn comisiynu mwy o
raglenni yn seiliedig ar eiddo deallusol o Gymru ac am Gymru a’i bod yn
datblygu arlwy aml-lwyfan sy’n canolbwyntio ar yr eiddo deallusol hwnnw
mewn partneriaeth ag eraill”. Pa gynlluniau sydd gan yr orsaf i wneud hyn? Pa
gymorth y byddai ei angen arni gan randdeiliaid eraill i gyflawni hyn?

Byddwn yn ddiolchgar am ymateb gennych cyn gynted ag y gallwch.

Yn gywir,

